
Book details

Level: 14

Text type: Fiction

Subjects/themes: Organizing an event, teamwork, 
performing for an audience

Key features: 33 pages of text, dialogue, chapters, 
many characters

This book is part of the Tulliniliara Reading Series, 
developed by the Department of Family Services 
in Nunavut. The Tulliniliara Reading Series is a 
unique, Nunavut-developed literacy initiative that 
infuses awareness of skills, interests, and careers 
into a culturally appropriate reading program.

The Tulliniliara Reading Series was developed to 
support the reading level guidelines outlined in 
Uqalimaariuqsaniq, the Department of Education’s 
reading program. Uqalimaariuqsaniq is a sequential 
and progressive Inuktitut reading program that 
supports students in their development as readers.

The Tulliniliara Reading Series informs readers about 
jobs available in their community. It also provides 
opportunities for readers to consider their own interests 
and skills when thinking about future work. Awareness 
of career possibilities at a young age will better prepare 
children to understand the opportunities that are open 
to them and the importance of staying in school.

These books represent the Department of Family Services’ 
investment in the early development of our future workforce.

ᖁᓛ 1

	 ᓇᓐᒪᒃ ᓂᔾᔭᐅᓯᔭᖃᑎᖃᖅᖢᓂ ᐊᓂᒥᓂᒃ 
ᐳᑯᒃᒥᒃ ᖁᕕᐊᒋᔭᖃᖅᑐᖅ. ᑯᑭᑦᑕᐹᒃᑲᒻᒪᕆᐊᓘᖕᒪᑦ. 
ᕿᒥᖓᓂᒃ ᑯᑭᑦᑕᐹᖅᐸᒃᖢᓂ ᐊᓂᖓ 
ᖃᑎᒫᖅᑎᑦᑎᕙᒃᖢᓂ. ᐃᓛᓐᓂᒃᑯᑦ ᐊᑯᓂᐸᓗᒃ 
ᑯᑭᑦᑕᐹᖅᑐᑑᕙᒃᖢᓂ. ᖁᕕᐊᒋᒻᒪᕆᓚᐅᖅᑕᖓ 
ᖁᙱᐊᕆᐊᒃᓴᖓ.

	 ᐅᓪᓗᒥ ᐱᖃᓐᓇᕆᔭᖓᑦ ᐊᐃᑕᐅᖅ 
ᓂᔾᔭᐅᓯᔭᖃᑕᐅᔪᖅ ᓇᕿᑦᑕᐅᑎᒥᓄᑦ. ᓇᓐᒪᒃ 
ᓂᔾᔭᐅᓯᔭᖅᑕᐅᔪᒥ ᐳᓚᒥᖓᖅᑰᔨᒻᒪᕆᓕᖅᐳᖅ. 
ᑐᓴᕐᓂᖅᑐᒻᒪᕆᐊᓘᖕᒪᑦ! ᑕᐅᑐᙳᐊᖅᐸᖏᑦ 
ᖁᙱᐊᖅᑕᐅᕝᕕᖕᒥ ᖃᐅᒻᒪᖅᑯᑎᖃᐅᖅᑐᒥ 
ᐱᖃᓐᓇᕆᔭᒥᓄᑦ ᐃᓚᒥᓄᓪᓗ ᖁᙱᐊᖅᑕᐅᔪᑦ. 
ᓇᓐᒪᒃ ᑕᒪᓐᓇ ᑕᐅᑐᙳᐊᕋᔪᓚᐅᖅᑕᖓ, 
ᖃᐅᔨᒪᒐᓗᐊᖅᖢᓂ ᖁᙱᐊᖅᑕᐅᓇᔭᙱᓐᓂᕐᒥᓂᒃ. 
ᑲᙳᓱᓗᐊᕐᒪᑦ ᖁᙱᐊᖅᑕᐅᔭᕆᐊᒃᓴᖅ.
	 ᐆᔅ! ᒍᓛᔾᔨᐅᑉ ᐹᖓ ᒪᑐᐃᕐᒪᑦ, 
ᓂᒡᓕᓇᖅᓯᑳᓪᓚᖕᒪᑦ ᓇᓐᒪᒃ 
ᑕᐅᑐᙳᐊᕈᓐᓃᑳᓪᓚᒃᐳᖅ.
	 “ᐆ! ᐊᐃᖓᐃ!” ᐅᖃᖅᐳᒃ ᓇᓐᒪᒃ ᐳᑯᒃᓗ 
ᐊᓈᓇᖓ. ᓇᓐᒪᒃ ᑯᑭᑦᑕᐹᓂ ᐃᓕᑲᐅᖅᑐᖅᐹ. 
ᐊᒡᓛᑦ ᑲᙳᓱᓗᐊᕐᓂᑯᒧᑦ ᑯᑭᑦᑕᐹᔾᔮᙱᑦᑐᖅ 
ᐃᓚᖏᑦ ᑕᕝᕙᐅᑎᓪᓗᒋᑦ ᒍᓛᔾᔨᖓᓂ.

	 “ᐊᓈᓇᔅᓯᓐᓄᑦ ᐃᙱᔾᔮᙱᓚᓯ?” ᐃᒡᓚᖅᖢᓂ 
ᐊᓈᓇᖓ ᐊᐱᕆᕗᖅ. “ᐃᙱᕐᕕᒋᖔᓕᕐᓚᔅᓯ,” 
ᑕᐸᓱᒃᖢᓂ ᐅᖃᖅᐳᖅ, ᖃᓂᙴᓯᔭᙳᐊᖅᖢᓂ.
	 “ᐊᔪᙱᖅᑯᓴᐅᑎᔪᓂ ᐃᙱᓛᓕᖅᐳᑎᑦ,” 
ᐊᐃᑕᐅᖅ ᐅᖃᖅᐳᖅ, ᐃᒡᓚᖅᖢᓂ.
	 ᐊᓈᓇᖓᑦ ᐊᓐᓄᓕᖅᐳᖅ. “ᑐᓴᓚᐅᙱᓐᓇᕕᑦ?” 
ᐊᐱᕆᕗᖅ. “ᐊᔪᙱᖅᑯᓴᐅᑎᓂᖅ ᓄᖅᑲᖅᑎᑕᐅᔪᖅ 
ᑕᒪᑐᒪᓂ ᐊᕐᕌᒍᒥ.”
	 “ᓱᕙ?!”

	 ᐳᑯᒃ ᐊᐱᕆᕗᖅ. ᐊᑲᖅᓴᙱᑦᑐᖅ 
ᐅᔾᔨᕐᓇᖅᖢᓂ.
	 “ᐄᓛᒃ,” ᑭᐅᕗᖅ ᐊᓈᓇᖓ. ᓂᐱᖓ 
ᖁᕕᐊᓱᓗᐊᖅᐸᓚᑦᑎᔪᓐᓃᖅᖢᓂ. “ᓈᓚᐅᑎᒃᑯᑦ 
ᑐᓴᓵᖅᑕᕋ ᓄᖅᑲᖅᑎᑕᐅᔪᕉᖅ.”
	 “ᖃᓄᐃᓕᕐᓂᕐᒪᑕ?” ᐳᑯᒃ ᐊᐱᕆᕗᖅ. 
“ᐱᓇᓱᐊᕈᓯᕆᓂᐊᖅᑕᑦᑎᓐᓂᐅᓂᐊᓚᐅᖅᑑᒐᓗᐊᖅ!”
	 ᐊᕐᕌᒍᑕᒫᑦ 
ᐊᔪᙱᖅᑯᓴᐅᑎᓂᖅᑕᖃᖅᐸᒃᑲᓗᐊᕐᒪᑦ ᓇᑦᑎᖅ 
ᐱᙳᐊᕐᓂᕐᒥᒃ, ᖁᕐᓗᖅᑐᕐᒥ ᓯᕿᓂᖅ ᐅᑎᖅᑐᖅ 
ᖁᕕᐊᓲᑎᒋᔭᐅᓪᓗᓂ. ᑕᐃᒪᙵᑦ ᐃᖅᑲᐅᒪᓕᕋᒥ, 
ᓇᓐᒪᒃ ᐃᓚᒌᓪᓗ ᐱᙳᐊᕐᕕᓕᐊᖏᓐᓇᐅᔭᖅᑐᑦ 
ᖁᙱᐊᕆᐊᖅᖢᑎᒃ. ᐅᓪᓗᒃᑯᑦ ᖃᒧᑕᐅᔭᒃᑯᑦ 
ᓱᒃᑲᓴᐅᔾᔪᐊᕐᓂᖅᑕᖃᖅᐸᒃᖢᓂ. ᐃᓄᐃᑦ 
ᐊᖏᕐᕋᒧᑦ ᓂᕆᔭᖅᑐᑲᐅᖅᑐᓚᐅᖅᖢᑎᒃ ᐅᓐᓄᒃᑯᑦ 
ᐱᙳᐊᕐᕕᖕᒦᓕᖅᐸᒃᑐᑦ ᖁᙱᐊᕆᐊᖅᖢᑎᒃ.
	 “ᐃᑲᔪᕈᒪᔪᖃᕐᓂᙱᒻᒪᖅᑲᐃ ᐸᕐᓇᒃᑕᐅᓂᖓᓂ,” 
ᐅᖃᖅᐳᖅ ᐊᓈᓇᖓ.
	 “ᐊᐃᑦᑕᕈᓗᖔ,” ᐳᑯᒃ ᐅᖃᖅᐳᖅ ᓂᐱᑭᖦᖢᓂ.
	 ᓇᓐᒪᐅᑉ ᐳᑯᒃ ᒪᒥᐊᔾᔪᑎᕙᐅᒃ. ᐳᑯᒃ 
ᐊᔪᙱᖅᑯᓴᐅᑎᓂᕐᒥᒃ ᐅᖃᐅᓯᖃᐃᓐᓇᓚᐅᖅᑐᖅ 
ᐊᑯᓂᑲᓪᓚᒃ. ᐊᕐᕌᒍᑕᒫᑦ ᓂᔾᔭᐅᓯᔭᖅᐸᒃᑲᒥ, 
ᑭᒃᑯᓕᒫᓄᓪᓗ ᖁᕕᐊᒋᔭᐅᕙᒃᖢᓂ. ᐱᓗᐊᖅᑐᒥᒃ 
ᓇᓐᒪᐅᑉ!

4



	 “ᐃᒻᒪᖄ ᐊᔪᙱᖅᑯᓴᐅᑎᓂᕐᒥᒃ 
ᐃᑲᔪᕈᓐᓇᕆᐊᒃᓴᑦᑎᓐᓂᒃ ᖃᐅᔨᓇᓱᒋᐊᕈᑦᑕ,” 
ᐊᐃᑕᐅᖅ ᐅᖃᖅᐳᖅ.
	 “ᑭᓯᐊᓂ ᓯᑕᒻᒥᐅᓛᖅᑐᒥᐅᓂᐊᓚᐅᕋᓗᐊᕐᒪᑦ,” 
ᐳᑯᒃ ᐅᖃᖅᐳᖅ. “ᐸᕐᓈᓂᒍᓐᓇᔾᔮᙱᑕᕗᑦ.”
	 “ᐋᒪᐃ! ᑭᖑᕙᓗᐊᙱᑐᐃᓐᓇᕆᐊᖃᖅᑐᒍᑦ,” 
ᐊᐃᑕᐅᖅ ᐅᖃᖅᐳᖅ.
	 “ᐃᓚᐅᔪᓐᓇᖅᐳᖓ?” ᓇᓐᒪᒃ ᐊᐱᕆᕗᖅ.
	 “ᐄᑦᑎᐊᒻᒪᕆᒃ! ᐃᓚᐅᓂᐊᖅᐱᑦ, ᐳᑯᒃ?” 
ᐊᐃᑕᐅᖅ ᐊᐱᕆᕗᖅ ᖁᓕᑦᑕᐅᔭᕋᓱᓕᖅᖢᓂ.
	 “ᐄ,” ᐅᖃᖅᐳᖅ ᐳᑯᒃ, ᖁᕕᐊᓱᑦᑎᐊᕋᓂ. 
“ᐱᓱᖃᑕᐅᑐᐃᓐᓇᕐᓂᐊᖅᐳᖓ.”
	 ᐱᔪᓐᓇᕐᓂᐊᕋᓱᒋᖅᑰᔨᙱᑦᑐᖅ, ᓇᓐᒪᒃ 
ᐃᓱᒪᕗᖅ.

ᖁᓛ 2

	 ᐱᓱᒃᖢᑎᒃ ᐱᙳᐊᕐᕕᖕᒧᑦ, ᐊᐃᑕᐅᖅ 
ᓇᓐᒪᒧᑦ ᐅᖃᓪᓚᒃᐳᖅ ᓂᔾᔭᐅᓯᔭᕐᓂᕐᒥᒃ. ᐊᐃᑕᐅᖅ 
ᐊᐱᕆᓚᐅᖅᖢᓂ ᓇᓐᒪᒥᒃ ᖃᓄᐃᑦᑐᓂᒃ 
ᑐᓴᕐᓂᕈᓱᖕᒪᖔᑦ ᐅᖃᐅᑎᓪᓗᓂᐅᒡᓗ ᐊᓯᖏᓐᓂᒃ 
ᑐᓴᕐᓈᖃᑦᑕᕈᓐᓇᖅᑕᖏᓐᓂᒃ. ᐳᑯᒃ ᓂᐸᐃᑉᐳᖅ.
	 ᐱᙳᐊᕐᕕᖕᒧᑦ ᐃᓯᕋᒥᒃ, ᑐᓴᖅᓴᐅᕗᑦ 
ᐴᕆᐊᖃᑦᑕᖅ ᐊᓇᐅᔭᐅᖃᑦᑕᖅᑐᑦ ᕼᐋᑭᕐᕕᖕᒥ. 
ᐊᒡᓚᒡᕕᓕᐊᖅᖢᑎᒃ ᐊᒡᓗᒃ ᑕᑯᔭᖅᑐᖅᐹ, 
ᐱᙳᐊᖅᑐᓕᕆᔨ, ᖃᕋᓴᐅᔭᕐᒥᓃᑦᑐᖅ.
	 “ᐊᐃᖓᐃ, ᖃᓄᐃᑉᐱᓯ?” ᐊᒡᓗᒃ ᐊᐱᕆᕗᖅ.
	 “ᐊᐃᖓᐃ,” ᐊᐃᑕᐅᖅ ᐅᖃᖅᐳᖅ. 
“ᐅᖃᓪᓚᒡᕕᒋᔭᖅᑐᖅᑕᑦᑎᒋᑦ.”

	 “ᖃᓄᐃᒻᒪᑦ 
ᐊᔪᙱᖅᑯᓴᐅᑎᓂᖅᑕᖃᙱᓚᖅ?” ᐳᑯᒃ 
ᐊᐱᕆᕗᖅ. ᐊᒡᓗᒃ ᖁᖓᑦᑐᓐᓃᖅᖢᓂ ᐳᑯᒃ 
ᕿᕕᐊᖅᐸᐅᒃ.
	 “ᑐᓴᖅᑐᕕᓂᐅᒐᔅᓯ ᐅᖃᐅᓯᐅᔪᒥᒃ,” ᐊᒡᓗᒃ 
ᐅᖃᓕᖅᐳᖅ. “ᓄᖅᑲᖅᑎᑦᑕᕆᐊᖃᓚᐅᕋᑦᑎᒍ 
ᐃᑲᔪᖅᑎᑕᖃᙱᒻᒪᑦ. 
ᐃᑲᕐᕋᓕᐅᒃᑲᓐᓂᓗᐊᕈᓐᓇᙱᓐᓇᒪ 
ᒥᑭᑦᑐᓛᖃᓕᕋᒪ, ᐊᒻᒪᓗ ᖃᐃᔪᖃᓚᐅᙱᒻᒪᑦ 
ᐃᑲᔪᖅᑎᒃᓴᓂᒃ ᑲᑎᒪᑎᑦᑎᔪᒪᑎᓪᓗᑕ.”
	 “ᐊᔪᙱᖅᑯᓴᐅᑎᓂᖅᑕᖃᐃᓐᓇᐅᔭᖅᑐᖅ!” 
ᑭᐅᕗᖅ ᐳᑯᒃ.
	 “ᖁᙱᐊᖅᑎᑦᑎᓂᐊᕐᓗᓂ 
ᐱᔭᒃᓴᓕᒻᒪᕆᐊᓘᖕᒪᑦ,” ᐊᒡᓗᒃ ᐅᖃᖅᐳᖅ. “ᑭᓯᐊᓂ 
ᐃᑲᔪᖅᑎᒃᓴᖅᑕᖃᓚᐅᙱᒻᒪᑦ.” 
	 “ᖃᓄᖅ ᐱᔭᒃᓴᖃᖅᑎᒋᓐᓇᕐᒪᑦ?” ᐳᑯᒃ 
ᐊᐱᕆᕗᖅ, ᐃᔩᖕᓂ ᐅᐃᔾᔮᖅᑎᖦᖢᓂᒋᒃ. ᓇᓐᒪᒃ 
ᐊᓂᔪᒪᓕᖅᐳᖅ. ᐊᒡᓗᒃ ᐱᑎᙱᑕᖓ, ᓇᓐᒪᒃ 
ᐃᓱᒪᕗᖅ, ᐳᑯᒃᓗ ᐊᒡᓗᖕᒧᑦ ᓂᙵᐅᒪᓇᓱᒃᖢᓂ. 
“ᐃᓄᖕᓂᒃ ᓂᔾᔭᐅᓯᔭᖅᑎᑦᑎᑐᐃᓐᓇᕐᓗᑎᑦ,” ᐳᑯᒃ 
ᐅᖃᒃᑲᓐᓂᖅᐳᖅ.

	 “ᖃᓄᐃᒻᒪᓪᓕ ᐱᓕᕆᐊᕆᙱᓚᑦ?” ᐊᒡᓗᒃ 
ᐅᖃᖅᐳᖅ. ᖁᖓᑉᐸᓪᓕᐊᓕᖅᖢᓂ.
	 “ᐊᑏ,” ᐳᑯᒃ ᐅᖃᑲᐅᖅᑐᖅᐳᖅ. 
“ᐱᓕᕆᐊᕆᓂᐊᓕᖅᐸᕋ!”
	 “ᑕᕝᕙᓗ ᒪᕐᕉᒃ ᐃᑲᔪᖅᑎᒃᓵᒃ,” ᐊᒡᓗᒃ 
ᐅᖃᖅᐳᖅ, ᓇᓐᒪᒃ ᐊᐃᑕᐅᕐᓗ ᓄᓗᕋᖅᖢᓂᒋᒃ.
	 “ᐄᓛᒃ!” ᐳᑯᒃ ᐅᖃᖅᐳᖅ, ᓱᓕ 
ᐊᔪᙱᓱᕆᕙᓚᑦᑎᓪᓗᓂ. ᓇᓐᒪᒃ ᐅᓗᕆᐊᖅᐳᖅ. 
ᑲᑉᐱᐊᓱᒐᓚᒃᖢᓂ ᐊᔪᙱᖅᑯᓴᐅᑎᓂᐊᖅᑐᓂᒃ 
ᑲᒪᔨᐅᖃᑕᐅᔭᕆᐊᒃᓴᖅ. 
ᑲᔪᓯᑎᑦᑐᓐᓇᙱᒃᑯᑦᑎᒍᓪᓕ? ᐃᓱᒪᕗᖅ.
	 “ᐋ, ᖁᕕᐊᓇᒻᒪᕆᐊᓗᒃ! ᓯᕗᓪᓕᖅᐹᖅ 
ᖁᕐᓗᖅᑐᕐᒥ ᐊᔪᙱᖅᑯᓴᐅᑎᓂᖅ 
ᐊᐅᓚᑕᐅᓂᐊᖅᑐᖅ ᒪᒃᑯᒃᑐᓄᑦ!” ᐊᒡᓗᒃ ᐅᖃᖅᐳᖅ.

	 ᐳᑯᒃ ᐊᐃᑕᐅᕐᓗ ᖁᖓᑦᑎᐊᖅᐴᒃ.
	 “ᐱᓕᕆᕙᓪᓕᐊᓯᒋᐊᓕᕆᑦᓯ! 
ᐱᖓᑦᓯᐅᓕᕇᖅᑐᖅ. ᐱᓇᓱᐊᕈᓯᐅᓛᖅᑐᒥ 
ᖁᙱᐊᖅᑎᑦᑎᓛᕋᔅᓯ,” ᐊᒡᓗᒃ ᐅᖃᖅᐳᖅ. 
“ᖃᐃᖃᑦᑕᕐᓂᐊᖅᐳᓯ ᐃᑲᔪᖅᑕᐅᔪᒪᔭᕌᖓᔅᓯ!” 
ᐱᖓᓱᑦ ᓄᑕᖅᑲᑦ ᓄᓗᕋᖅᐸᖏᑦ ᐱᙳᐊᕐᕕᖕᒥᑦ 
ᐊᓂᓕᕐᒪᑕ. 
	 “ᐊᔪᔾᔮᙱᑦᑐᒍᑦ, ᕼᐃᓖ?” ᐳᑯᒃ ᐊᐱᕆᕗᖅ, 
ᑲᑉᐱᐊᓱᕈᔪᒃᐸᓚᑦᑎᓕᕆᓪᓗᓂᑦᑕᐅᖅ. 

ᖁᓛ 3

	 “ᑎᑕᒃᑎᑦ ᐅᖃᓗᒡᕕᒋᓂᐊᖅᐸᒃᑲ,” ᐳᑯᒃ 
ᐅᖃᖅᐳᖅ ᐊᖏᕐᕋᒥᓄᙵᐅᓕᖅᖢᑎᒃ. ᐃᓯᕋᒥᒃ, 
ᐊᓈᓇᖓᑦ ᐅᓐᓄᕈᕐᒥᑕᒐᒃᓴᓕᐅᖅᑐᖅ. ᓇᓐᒪᒃ 
ᖁᕕᐊᑉᐳᖅ ᐅᒥᖕᒪᖕᒥᒃ ᑐᓕᒫᖅᑐᕐᓂᐊᕋᒥᒃ 
ᐊᖓᖓᑕ ᐊᖑᓇᓱᒋᐊᖅᓯᒪᓪᓗᓂ 
ᐅᒥᖕᒪᓚᐅᖅᑕᖓᓂᒃ.
	 “ᖃᓄᐃᖅᑲᐅᕙ?” ᐊᓈᓇᖓ ᐊᐱᕆᕗᖅ.

	 ᐳᑯᒃ ᑭᐅᙱᓚᖅ. ᐅᖄᓚᐅᑎᓕᐊᑲᐅᑎᒋᓪᓗᓂ 
ᖁᓕᑦᑕᐅᔭᐃᙱᖦᖢᓂᓘᓐᓃᑦ. ᓇᓐᒪᐅᑉ ᐅᔾᔨᕆᕙᐅᒃ 
ᑲᑉᐱᐊᓱᕈᔪᒃᑐᖅ. ᑎᑕᒃᑎᑦ ᖃᐅᔨᒪᒐᒥᒋᑦ. 
ᐃᓛᓐᓂᒃᑯᑦ ᐱᙳᐊᖃᑎᒋᖃᑦᑕᒻᒪᕆᒃᑕᖏᑦ 
ᓂᔾᔭᐅᓯᔭᖅᑐᓂ. ᑭᓯᐊᓂ ᐱᙳᐊᖁᓗᓂᒋᑦ 
ᐊᐱᕆᓚᐅᖅᓯᒪᙱᑕᖏᑦ!
	 “ᐊᒡᓗᒃ ᐊᐱᕆᖅᑲᐅᖕᒪᑦ ᐳᑯᒃ 
ᐊᔪᙱᖅᑯᓴᐅᑎᓂᕐᒥᒃ ᐊᐅᓚᑦᑎᔪᓐᓇᕐᒪᖔᑦ,” 
ᓇᓐᒪᒃ ᓇᓗᓇᐃᖅᓯᕗᖅ.
	 “ᕼᐄ, ᐊᓱ? ᐳᑯᒃ ᖃᓄᐃᓕᖅᑲᐅᕙ?”
	 ᓇᓐᒪᒃ ᑭᐅᓚᐅᖅᑎᓐᓇᒍ, ᐳᑯᒃ ᐅᖄᓚᐅᑎᒃᑯᑦ 
ᐅᖃᓪᓚᖃᑎᖃᓕᖅᐳᖅ. 
	 “ᐊᐃᖓᐃ, ᐳᑰᔪᖓ. ᓵᓕᐅᕕᑦ?... ᓵᓕᖓᐃ. 
ᐱᓇᓱᐊᕈᓯᐅᓛᖅᑐᒥ ᐊᔪᙱᖅᑯᓴᐅᑎᓂᕐᒥ 
ᐱᙳᐊᖃᑕᐅᓛᕈᒪᕕᑦ?... ᕼᐄ, ᐊᐃᑦᑖ... ᐊᒃᓲᑦ... 
ᖃᑯᒍᑦᑕᐅᖅ.”
	 ᐳᑯᒃ ᐅᖄᓚᐅᑦ ᐃᓕᓚᐅᖅᖢᓂᐅᒃ 
ᑎᒍᒃᑲᓐᓂᑲᐅᑎᒋᓪᓗᓂᐅᒃ. ᓇᓐᒪᒃ ᐃᖏᑉᐳᖅ 
ᓂᕆᕝᕕᖕᒥ, ᐊᓈᓇᓂ ᖁᙱᐊᙳᐊᖅᖢᓂᐅᒃ, 
ᓈᓚᒃᐳᖅ ᐳᑯᒃ ᐅᖄᓚᒃᑲᓐᓂᕋᓱᓕᖅᑎᓪᓗᒍ.

	 “ᕼᐅᑲᓈᖓᐃ, ᐳᑰᔪᖓ. 
ᐊᔪᙱᖅᑯᓴᐅᑎᖃᑕᐅᓛᕈᒪᕕᑦ?... ᐆ, ᓱᓕᕕᑦ? 
ᐊᒃᓲᑦ... ᖃᑯᒍᑦᑕᐅᖅ.”
	 ᓇᓐᒪᐅᑉ ᐳᑰᑉ ᑮᓇᖓ 
ᑕᑯᔪᓐᓇᙱᒃᑲᓗᐊᕋᒥᐅᒃ, ᓂᐱᖓᓄᑦ ᖃᐅᔨᕗᖅ 
ᖁᕕᐊᓗᐊᙱᓐᓂᖓᓂᒃ. ᐳᑯᒃ ᐊᓯᐊᓄᑦ 
ᓯᕙᓂᖅᐳᖅ.
	 “ᐊᐃᖓᐃ, ᑑᒪᓯᐅᕕᑦ? ᐳᑰᔪᖓ. 
ᐊᔪᙱᖅᑯᓴᐅᑎᓂᕐᒥ ᑎᑕᓛᕈᒪᕕᑦ 
ᓯᑕᒻᒥᐅᓛᖅᑐᒥ?... ᕼᐄ, ᐊᒃᓲᑦ. 
ᐊᐅᓪᓚᖅᓯᒪᑦᑎᐊᓛᖅᐳᑎᑦ.”
	 ᐳᑯᒃ ᐅᖄᓚᐅᑦ ᐃᓕᓪᓗᓂᐅᒃ 
ᐊᓂᖅᓴᐅᒥᕐᔪᐊᖅᐳᖅ.
	 “ᖃᓄᐃᓐᓇᕕᑦ, ᐳᑯᒃ?” ᐊᓈᓇᖓᑦ 
ᐊᐱᕆᕗᖅ.  
	 “ᐊᔪᙱᖅᑯᓴᐅᑎᓂᕐᒥ 
ᓂᔾᔭᐅᓯᔭᖅᑐᖃᕈᒪᙱᑦᑐᖅ.” ᐳᑯᒃ 
ᖁᓅᒻᒥᖅᓯᒪᖅᑰᔨᓪᓗᓂ.
	 “ᐋᒃᑳᖅᑐᐃᓐᓈᓗᐃᑦ?”
	 “ᐃᓛᒃ, ᓵᓕᐅᑉ ᐊᒋᐊᒐᖓ ᓱᕋᒃᓯᒪᖕᒪᑦ, 
ᐋᖅᑭᒍᓐᓇᕐᓂᐊᕋᓱᒋᓇᓂᐅᒡᓗ ᓯᑕᒻᒥᐅᑉ ᑐᖔᓂ. 
ᕼᐅᑲᓇᒃ ᐃᙱᖅᐸᒃᑐᕉᖅ ᓵᓕ ᐱᙳᐊᕐᓂᐊᖅᐸᑦ 
ᑭᓯᐊᓂ. ᐊᒻᒪᓗ ᑖᒪᔅ ᐊᐅᓪᓚᕐᓂᐊᖅᖢᓂ.”

	 “ᐊᐃᑦᑖ, ᐃᕐᓂᖅ. ᓂᕆᔭᖅᑐᐊᓪᓚᒋᑦ. 
ᐊᑲᐅᓯᕚᓪᓕᕐᓂᐊᕋᕕᑦ.”
	 ᓇᓐᒪᒃ ᐳᑯᒃᓗ ᓂᕆᓪᓗᑎᒃ 
ᐅᖁᒪᐃᒃᓴᖅᐴᒃ. ᐊᓈᓇᖓᑦᑕ ᐊᓯᖏᓐᓂᒃ 
ᐅᖃᐅᓯᖃᖅᑎᓐᓇᓱᒃᑲᓗᐊᖅᖢᓂᒋᒃ, 
ᐅᖃᓪᓚᒍᒪᓇᑎᒃ. ᐃᓱᒪᖃᓕᖅᐳᖅ.

	 “ᓲᕐᓕ ᔪᐊᒋᓐ ᐃᑲᔪᕈᓐᓇᕐᒪᖔᑦ ᐊᐱᕆᓗᒍ 
ᖃᐅᒃᐸᑦ ᐃᓕᓐᓂᐊᕆᐊᕈᕕᑦ? ᓄᓇᓕᖕᓂ 
ᐱᓕᕆᐊᒃᓴᓂᒃ ᐃᑲᔪᒃᑳᓗᒃ!”

	 ᔪᐊᒋᓐ ᐃᓕᓐᓂᐊᕐᕕᐊᓗᖕᒥ 
ᐃᓅᓯᓕᕆᔨᐅᔪᖅ. ᐱᖃᓐᓂᖅᑐᒻᒪᕆᐊᓘᓪᓗᓂ. 
ᐅᐸᐃᓐᓇᐅᔭᓕᒫᖅᑕᖏᑦ ᕼᐋᑭᖅᑐᑦ, ᐱᓐᒎᖅᑐᑦ, 
ᒧᒥᖅᑐᓪᓗ. 
	 “ᐃᓱᒪᑦᑎᐊᖅᐳᑎᑦ, ᐊᓈᓈᒃ,” ᐅᖃᖅᐳᖅ ᐳᑯᒃ.  
	 ᓇᓐᒪᒃ ᐳᑯᒃᒧᑦ ᕿᕕᐊᖅᐳᖅ. 
ᖁᓱᓗᐊᖅᑰᔨᔪᓐᓃᕐᔫᒥᕗᖅ. ᐊᑯᓂᒍᓱᓕᖅᐳᖅ 
ᖃᐅᓂᐊᖅᑐᒥᒃ ᐃᓕᓐᓂᐊᕆᐊᓛᕋᒥ.

ᖁᓛ 4

	 ᖃᐅᑎᓪᓗᒍ ᐃᓕᓐᓂᐊᕌᓂᒃᓯᒪᓕᖅᑎᓪᓗᒋᑦ, 
ᓇᓐᒪᐅᑉ ᐅᐸᒃᐸᖏᒃ ᐳᑯᒃ ᐊᐃᑕᐅᕐᓗ ᔪᐊᒋᓐ 
ᐊᒡᓚᒡᕕᖓᑕ ᓯᓚᑖᓃᑦᑑᒃ. ᐳᑯᒃ ᐃᓗᒻᒧᑦ 
ᐃᑦᑐᐊᖅᖢᓂ.
	 “ᐊᐃᖓᐃ ᔪᐊᒋᓐ, ᐃᓯᓚᐅᑲᒍᓐᓇᖅᐱᑕ?” 
ᐊᐱᕆᕗᖅ. 
	 “ᐅᐊᑲᓪᓚᖔ! ᐱᕙᓪᓕᐊᔪᓕᕆᔨᐅᕕᓯ 
ᐊᐱᖅᓱᕆᐊᖅᑐᖅᐱᓯᙵ? 
ᐊᐱᖅᓱᒐᒃᓴᐅᓇᓱᒋᙱᒃᑲᓗᐊᖅᑐᖓ,” ᑕᐸᓱᒃᖢᓂ 
ᐅᖃᖅᐳᖅ ᔪᐊᒋᓐ. ᓇᓐᒪᐅᑉ ᖁᕕᐊᒋᔭᖓ 
ᔪᐊᒋᓐ ᒥᑕᓗᖕᓂᖓ ᖃᓱᕚᓪᓕᕐᓇᕐᒪᑦ. 
ᐅᐸᒐᕐᓂᕐᓂᖅᓴᐅᖕᒪᑦ ᐊᑲᐃᓪᓕᐅᕈᑎᖃᓕᖅᑐᓄᑦ.

	 ᐃᓯᐊᓂᙱᓚᓪᓘᓐᓃᑦ, ᐳᑯᒃ ᐅᓂᒃᑳᓕᖅᐳᖅ 
ᐊᔪᙱᖅᑯᓴᐅᑎᔪᓄᑦ ᐃᑲᔪᓛᕈᓐᓇᕐᓂᕋᓚᐅᖅᖢᓂ 
ᑭᓯᐊᓂ ᑎᑕᒃᑎᑦ ᐅᐸᒍᓐᓇᖅᑐᖃᙱᒻᒪᑕ. 
	 “ᐊᐃᑦᑖ,” ᔪᐊᒋᓐ ᐅᖃᖅᐳᖅ, “ᑭᓯᐊᓂ 
ᑎᑕᒃᑎᑦ ᓂᔾᔭᐅᓯᔭᕈᓐᓇᙱᒃᑲᓗᐊᖅᐸᑕ 
ᐊᔪᙱᖅᑯᓴᐅᑎᓂᖅᑕᖃᕈᓐᓇᖅᑐᖅ. 
ᐊᔪᙱᖅᑯᓴᐅᑎᕙᒃᐳᑦ ᑭᒃᑯᑐᐃᓐᓇᑦ 
ᖁᙱᐊᖅᑕᐅᕙᙱᑦᑐᑦ ᓄᓇᖅᑲᑎᖏᓐᓄᑦ 
ᐊᔪᙱᓐᓂᕐᒥᓂᒃ ᑕᑯᖅᑯᑎᔪᓐᓇᖅᓯᕙᒃᐳᑦ ᐃᓄᐃᑦ 
ᓵᖓᓂ.”
	 “ᑕᐃᒫᒃ ᐃᓱᒪᓐᓂᙱᓐᓇᑦᑕ,” ᐅᖃᖅᐳᖅ 
ᐊᐃᑕᐅᖅ.
	 “ᐃᓕᓐᓂᐊᕐᕕᖕᒥ ᑕᖅᑲᒃᑯᓄᖓᓗ 
ᑐᓴᖅᑎᑦᑎᒍᔅᓯ ᑐᓴᐅᒪᙱᑕᔅᓯᓐᓂᒃ ᐊᔪᙱᑦᑐᓂᒃ 
ᖃᐅᔨᒋᐅᑐᐃᓐᓇᕆᐊᖃᖅᑐᓯ!” ᔪᐊᒋᓐ 
ᖁᕕᐊᑦᑕᒻᒪᕆᓕᖅᐳᖅ. 
	 “ᐃᓱᒪᑦᑎᐊᖅᐳᑎᑦ. ᐃᓕᓐᓂᐊᕐᕕᖕᒥ 
ᑐᓴᖅᑎᑦᑎᔪᓐᓇᖅᑐᒍᑦ ᐊᒡᓛᑦ ᓈᓚᐅᑎᒃᑰᕐᓗᑕ,” 
ᐊᐃᑕᐅᖅ ᐅᖃᖅᐳᖅ.
	 “ᐊᔪᙱᖅᑯᓴᐅᑎᑎᑦᑎᓂᐊᕐᓗᓂ ᓱᓇᐅᕝᕙ 
ᐸᕐᓇᒋᐊᓕᒻᒪᕆᐊᓗᒃ,” ᐊᓂᖅᓴᐅᒥᕗᖅ ᐳᑯᒃ. 

	 “ᐃᓛᓐᓂᒃᑯᑦ ᐱᔪᒪᔭᖃᕌᖓᑦᑕ 
ᓇᖕᒥᓂᖅ ᐱᓇᓱᒡᓗᒍ ᑭᓯᐊᓂᐅᕙᖕᒪᑦ. 
ᐱᔭᒃᓴᓕᒻᒪᕆᐊᓘᒐᓗᐊᖅ, ᑭᓯᐊᓂ 
ᖁᕕᐊᓇᖅᑐᐊᓘᓇᔭᕐᓂᖓ ᐃᓱᒪᒋᓗᒍ 
ᐊᔪᙱᖅᑯᓴᐅᑎᔪᓂ ᖁᙱᐊᖅᑕᐅᖃᑕᐅᓂᐊᕐᓗᓂ! 
ᐊᒻᒪᓗ, ᐃᑲᔪᖅᑎᒃᓴᖃᑦᑎᐊᖅᑐᑎᑦ,” ᔪᐊᒋᓐ 
ᑭᐅᕗᖅ, ᕿᕕᐊᖅᖢᓂᓗ ᓇᓐᒪᒧᑦ ᐊᐃᑕᐅᕐᒧᓪᓗ. 
ᓇᓐᒪ ᐊᓂᒥᓄᑦ ᖁᖓᑦᑎᐊᖅᐳᖅ ᑲᔪᖏᖅᓴᐃᓪᓗᓂ.
	 “ᐊᑭᓐᓇᕐᒧᐊᒐᒃᓴᓕᐅᕈᓐᓇᖅᑐᖓ,” ᐅᖃᖅᐳᖅ 
ᓇᓐᒪᒃ. “ᖃᕋᓴᐅᔭᒃᑯᓪᓗ ᓴᖅᑭᑎᓪᓗᒋᑦ!” 
ᑕᐸᐃᖅᐳᖅ ᐅᖃᒪᔭᐅᑎᒋᑐᐃᓐᓇᖅᖢᒍ ᓄᑖᓂᒃ 
ᐃᓱᒪᑖᖅᐸᓪᓕᐊᓕᖅᐳᑦ.
	 “ᐆ, ᐃᓱᒪᒋᔭᕆᐊᖃᕐᒥᔭᕗᑦ ᐅᓇ.” ᔪᐊᒋᓐ 
ᓇᓐᒪᒧᑦ ᕿᕕᐊᖅᐳᖅ. “ᐳᐃᒍᖅᑕᐃᓕᑕ ᓇᓐᒪᒃ 
ᑕᒪᑐᒪᓂ ᐊᕐᕌᒍᒥ ᑯᑭᑦᑕᐹᒃᑲᐅᓕᕐᓂᖓᓂᒃ.” 
ᕿᕕᐊᖅᖢᓂᒋᒃ ᐳᑯᒃ ᐊᐃᑕᐅᕐᓗ. “ᐱᙳᐊᕈᒪᖕᒪᖔᑦ 
ᐊᔪᙱᖅᑯᓴᐅᑎᔪᓂ ᐊᐱᕆᓪᓗᐊᖅᑕᓯᒃ.”
	 ᐳᑯᒃ ᐊᐃᑕᐅᕐᓗ ᓇᓐᒪᒧᑦ ᕿᕕᐊᖅᐳᒃ. 
ᓂᓪᓕᕆᐊᑐᙱᒻᒪᕆᒃᐳᒃ ᑮᓇᖏᒃ 
ᐊᖏᖅᑕᐅᔪᒪᓪᓗᑎᒃ ᓇᓗᓇᙱᑦᒪᑎᒃ. 
ᐊᔪᙱᖅᑯᓴᐅᑎᖃᑕᐅᖁᔭᐅᔪᖅ! 

	 “ᐄᖃᐃ,” ᐅᖃᖅᐳᖅ ᓇᓐᒪᒃ. 
ᖁᙱᐊᖅᑕᐅᔭᕆᐊᒃᓴᖅ ᖁᓱᒐᓗᐊᖅᖢᓂ, 
ᑭᓯᐊᓂ ᔪᐊᒋᓐᒥᒃ ᐅᖃᓪᓚᖃᑎᖃᕐᓂᕐᒥᖕᓄᑦ 
ᖁᕕᐊᑦᑕᒃᑎᑕᐅᓵᕐᓂᑎᒃ ᐊᓐᓂᕆᒐᒥᐅᒃ 
ᓄᒫᑦᑕᒃᑎᑦᑎᔪᒪᙱᓐᓇᒥ. 
	 “ᐊᓕᐊᓇᐃᑦ!” ᐅᖃᖅᐳᖅ ᔪᐊᒋᓐ, ᐊᑐᓂᓗ 
ᑑᖃᑦᑕᐅᑎᙳᐊᖅᖢᒋᑦ. “ᐊᔪᔾᔮᙱᑦᑐᓯ!”
	 ᔪᐊᒋᓐ ᕿᒪᒃᑲᒥᔾᔪᒃ, ᐃᓕᓐᓂᐊᕐᕕᐅᑉ 
ᐊᖓᔪᖅᑳᖓᓄᙵᐅᕗᑦ. ᐳᑯᒃ ᐊᐱᕆᕗᖅ 
ᑐᓴᖅᑎᑦᑎᖃᑦᑕᕈᓐᓇᕐᒪᖔᑕ ᐅᓪᓛᑕᒫᑦ.
	 “ᐄᑦᑎᐊᒻᒪᕆ!” ᑭᐅᕗᖅ. ᐊᖏᕆᓪᓗᓂ 
ᐃᓕᓐᓂᐊᕐᕕᖕᒥ ᐊᑭᓐᓇᕐᒧᐊᖅᑎᕆᔪᓐᓇᕐᓂᖏᓐᓂᒃ. 

	 ᐊᖏᕐᕋᒧᙵᐅᓕᖅᖢᑎᒃ 
ᐃᓕᓐᓂᐊᕌᓂᒃᑲᒥᒃ, ᓇᓐᒪᒃ ᐊᔾᔨᒌᙱᑦᑐᓂᒃ 
ᐃᒃᐱᒍᓱᒃᐳᖅ. ᖁᕕᐊᓲᑎᕙᖏᒃ ᐳᑯᒃ 
ᐊᐃᑕᐅᕐᓗ, ᓂᕆᐅᖕᓂᖃᑦᑎᐊᖅᑑᒃ 
ᐊᔪᙱᖅᑯᓴᐅᑎᓂᐅᓛᖅᑐᒥᒃ. 
ᑭᓯᐊᓂ ᖁᓱᓕᖅᐸᓪᓕᐊᑐᐃᓐᓇᖅᐳᖅ 
ᖁᙱᐊᖅᑕᐅᔭᕆᐊᒃᓴᖅ. ᖃᓄᖅᑐᖅ 
ᖁᙱᐊᖅᑕᐅᙱᓪᓚᖓ? ᐃᓱᒪᕗᖅ.

ᖁᓛ 5

	 ᖃᐅᑎᓪᓗᒍ ᐃᓕᓐᓂᐊᕐᕕᖕᒥ, ᑭᒃᑯᓕᒫᑦ 
ᐅᖃᐅᓯᖃᖅᐳᑦ ᐊᔪᙱᖅᑯᓴᐅᑎᓂᐅᓛᖅᑐᒥᒃ. 
ᓇᓐᒪᐅᑉ ᐃᓕᓐᓂᐊᖃᑎᓕᒫᖏᑦ ᓂᐱᖃᐅᑎᒧᑦ 
ᕿᕕᐊᖓᔪᐃᓐᓇᐅᕗᑦ ᐊᐃᑕᐅᒃ ᑐᓴᒐᒃᓴᓂᒃ 
ᐅᖃᐅᓯᖃᖅᑎᓪᓗᒍ.
	 ᐃᓕᓐᓂᐊᕐᕕᐊᕈᓯᑦ ᐊᑯᓐᓂᖏᓐᓂ, 
ᓇᓐᒪᒃ ᑕᑯᕗᖅ ᓄᑕᖅᑲᓂᒃ ᐊᑭᓐᓇᕐᒦᑦᑐᓂᒃ 
ᕿᒥᕐᕈᔪᓂᒃ. ᐃᓄᐃᑦ ᐅᖃᐅᓯᖃᖅᑎᓪᓗᒋᑦ 
ᐊᔪᙱᖅᑯᓴᐅᑎᓂᐅᓛᖅᑐᒥᒃ, ᓯᕘᕋᓕᖅᐸᓪᓕᐊᕗᖅ 
ᖁᙱᐊᖅᑕᐅᔭᕆᐊᒃᓴᖅ.

	 ᐅᓐᓄᒃᑎᓪᓗᒍ, ᓇᓐᒪᐅᑉ ᐊᐃᑕᐅᖅ ᐳᑯᓪᓗ 
ᐅᐸᒃᐸᖏᒃ ᐱᙳᐊᕐᕕᖕᒧᑦ.
	 “ᑕᑯᓕᕆᑦ,” ᐊᐃᑕᐅᖅ ᐅᖃᖅᐳᖅ, 
ᐊᓕᓚᔪᕐᒥᒃ ᑎᒍᒥᐊᖅᖢᓂ ᐊᑎᒐᓴᖕᓂᒃ 
ᑎᑎᕋᕐᕕᒋᓯᒪᓪᓗᓂ. “ᐊᑎᓕᐅᖅᑐᒐᓵᓗᐃᑦ 
ᖁᙱᐊᖅᑕᐅᔪᒪᔪᑦ!” 
	 ᑕᕝᕙᓗ ᐅᐸᒃᑕᐅᓪᓗᑎᒃ. ᐋᓕᒃᔅ, 
ᐃᓕᓐᓂᐊᖃᑎᖓᑦ ᓂᐸᐃᒐᔪᒃᑐᖅ. 
	 “ᖁᙱᐊᖅᑕᐅᔪᒪᖕᒥᔪᖓ,” ᐋᓕᒃᔅ ᐅᖃᖅᐳᖅ, 
“ᑭᓯᐊᓂ ᑯᑭᑦᑕᐹᖃᙱᓐᓇᒪ.” 
	 ᐳᑯᒃ ᐊᐃᑕᐅᕐᓗ ᕿᕕᐊᖃᑦᑕᐅᑎᕘᒃ. 
ᐃᓱᒪᒋᓐᓂᙱᑕᖓᑦ! ᑭᒃᑯᓕᒫᑦ 
ᓂᔾᔭᐅᓯᔭᐅᑎᖃᖅᑐᐃᓐᓇᐅᙱᒻᒪᑕ ᐃᒻᒥᒃᑐᑦ. ᓇᓐᒪᒃ 
ᐅᔾᔨᕈᓱᒃᐳᖅ ᐳᑯᒃ ᐊᐃᑕᐅᕐᓗ ᐅᐃᒻᒪᓕᖅᑑᒃ.
	 “ᐱᒐ ᐊᑐᖅᑐᐊᕈᓐᓇᖅᑕᑦ!” ᐅᖃᖅᐳᖅ ᓇᓐᒪᒃ.
	 “ᐄᓪᓚᑦᑖᖅ? ᖁᔭᓐᓇᒦᒃ, ᓇᓐᒪᒃ!” ᐅᖃᖅᐳᖅ 
ᐋᓕᒃᔅ. 
	 “ᐊᓯᖏᓐᓂᒃ ᓂᔾᔭᐅᑎᓂᒃ 
ᐊᑐᖅᑐᐊᕆᐊᖃᕐᓂᐊᕐᒥᔪᒍᖅᑲᐃ,” ᐊᐃᑕᐅᖅ 
ᐅᖃᖅᐳᖅ. 
	 “ᓚᓄᑦ ᐅᖃᖃᑎᒋᔭᖅᑐᓚᐅᕐᓚᕗᑦ,” ᐳᑯᒃ 
ᐅᖃᖅᐳᖅ. 

21



	 ᓚᓄᑦ ᐊᐅᓚᑦᑎᔨᐅᔪᖅ ᓄᓇᓕᖕᓂ 
ᓂᔾᔭᐅᓯᔭᖅᑎᑕᐅᕙᒃᑐᓂᒃ. ᐊᒥᓱᓂᒃ 
ᓂᔾᔭᐅᑎᖁᑎᖃᖅᑐᖅ ᓄᑲᖅᖠᑦ ᐃᓕᓐᓂᐊᕐᕕᖓᓂ 
ᑐᖅᑯᖅᓯᒪᓪᓗᑎᒃ. ᓂᔾᔭᐅᓯᔭᕐᓂᕐᒥᒃ 
ᐃᓕᓐᓂᐊᖅᑎᑦᑎᕙᒃᑐᖅ, ᓄᓇᖅᑲᑎᒌᓪᓗ 
ᑐᙵᓱᒃᑎᑉᐸᒃᖢᓂᒋᑦ ᐊᔪᕈᓐᓃᖅᓴᕈᒪᔪᑦ 
ᓂᔾᔭᐅᓯᔭᕈᒪᔪᓪᓗ.  
	 ᓇᓐᒪᒃ, ᐳᑯᒃ, ᐊᐃᑕᐅᕐᓗ 
ᐃᓕᓐᓂᐊᕐᕕᖕᒧᐊᕋᒥᒃ, ᓚᓄᑦ ᑕᑯᕚ ᑯᑭᑦᑕᐹᓂᒃ 
ᐋᖅᑭᒃᓱᐃᔪᖅ. ᑕᒪᐃᓐᓂᒃ ᐅᓂᒃᑲᐅᑎᓪᓗᓂᔾᔪᒃ: 
ᐊᔪᙱᖅᑯᓴᐅᑎᓂᖅ ᓄᖅᑲᖅᑎᑕᐅᑲᓴᓚᐅᕐᓂᖓᓄᑦ 
ᓇᖕᒥᓂᖅ ᐸᕐᓇᐃᔪᒪᓕᓚᐅᕐᓂᕐᒥᖕᓂᒃ, 
ᒫᓐᓇ ᖁᙱᐊᖅᑕᐅᔪᒪᔪᑦ 
ᓂᔾᔭᐅᑎᖃᕆᐊᖃᕐᓂᐊᕐᓂᖏᓐᓄᑦ 
ᐱᑕᖃᕆᐊᒃᓴᖓᓂᒃ ᖃᐅᔨᒋᐊᖅᓯᒪᓂᕐᒥᖕᓂᒃ. 

	 “ᐊᑐᕈᒪᔭᔅᓯᓐᓂᒃ ᐊᑐᖅᑐᐊᕈᓐᓇᖅᑐᓯ,” 
ᓚᓄᑦ ᐅᖃᖅᐳᖅ. “ᓄᓇᖅᑲᑎᒌᓕᒫᕌᓗᐃᑦ 
ᖁᕕᐊᓐᓂᐊᓕᖅᑐᑦ ᐊᔪᙱᖅᑯᓴᐅᑎᓂᐅᑉ 
ᑲᔪᓯᓂᐊᕐᓂᖓᓂᒃ ᑐᓴᕈᑎᒃ!” 

ᖁᓛ 6

	 ᐅᓪᓗᒥ ᐊᔪᙱᖅᑯᓴᐅᑎᓂᖅ 
ᐱᒋᐊᕐᓂᐊᓕᖅᑐᖅ. ᑭᓱᓕᒫᑦ 
ᐱᕙᒌᔭᖅᓯᒪᖅᑰᔨᑦᑎᐊᓕᖅᑐᑦ. 
ᑐᓴᒐᒃᓴᓕᐊᖑᓯᒪᐃᓐᓇᕐᒪᑦ ᐊᔪᙱᖅᑯᓴᐅᑎᓂᖅ 
ᐃᓕᓐᓂᐊᕐᕕᖕᒥ, ᓈᓚᐅᑎᒃᑯᑦ, ᖃᕋᓴᐅᔭᒃᑯᓪᓗ 
ᐱᓇᓱᐊᕈᓯᓕᒫᖅ. ᐱᖓᓱᒻᒪᕆᖕᓂᒃ ᐊᓕᓚᔪᕐᓂᒃ 
ᐊᑎᓕᐅᖅᓯᒪᔪᖃᖅᖢᓂ ᖁᙱᐊᖅᑕᐅᔪᒃᓴᓂᒃ.
	 ᓇᓐᒪᒃ ᐸᕐᓇᐃᔪᓂᒃ ᐃᑲᔪᕐᓂᖅᓴᐅᖏᓐᓇᕐᒪᑦ 
ᖁᙱᐊᖅᑕᐅᓂᕐᒥ ᐸᕐᓇᖕᓇᓂᐅᒃ ᓇᖕᒥᓂᖅ 
ᑎᑕᖕᓂᕆᓛᖅᑕᓂ. ᐊᔪᙱᖅᑯᓴᐅᑎᓂᐅᓕᕐᒪᑦ 
ᐅᓪᓗᒥ, ᓯᕘᕋᓕᖅᐸᓪᓕᐊᑐᐃᓐᓇᓕᖅᐳᖅ. 

	 ᓄᑲᖅᖠᑦ ᐃᓕᓐᓂᐊᕐᕕᖓᓂ, ᓂᔾᔭᐅᑎᓂᒃ 
ᐊᑐᕆᐊᖃᖅᑕᒥᖕᓂᒃ ᓚᓄᑦ ᓄᓇᓯᐅᑎᖓᓄᑦ 
ᐊᒡᔭᖅᑐᐃᓚᐅᖅᖢᑎᒃ ᐱᙳᐊᕐᕕᓕᐊᕈᔾᔨᕗᑦ. 
ᓇᓐᒪᒃ ᓂᔾᔭᐅᑎᓂᒃ ᐊᒡᔭᖅᑐᐃᓪᓗᓂ ᓄᓇᓯᐅᑎᒧᑦ, 
ᑕᓕᖏᒃ ᑕᖃᕙᓪᓕᐊᑐᐃᓐᓇᓕᖅᐳᒃ. 
ᐅᖃᐱᓗᒍᒪᙱᒃᑲᓗᐊᖅᖢᓂ, ᑭᓯᐊᓂ 
ᑕᒪᒃᑯᓄᖓᓕᒫᖅ ᑕᖃᓕᖅᐳᖅ, ᐅᖅᑰᓯᓪᓗᓂᓗ, 
ᐅᐃᒻᒪᓕᖅᐳᖅ. 
	 “ᐅᑎᖅᑕᕆᐊᖃᕐᓂᐊᖅᑰᖅᑐᒍᑦ,” 
ᐳᑯᒃ ᐅᖃᖅᐳᖅ, ᐊᓂᖅᓵᖅᑐᕐᔪᐊᖅᖢᓂ 
ᑯᑭᑦᑕᐹᕐᒥᒃ ᓄᓇᓯᐅᑎᐅᑉ ᑐᓄᐊᓄᐊᖅᓯᓪᓗᓂ. 
“ᑐᐊᕕᕆᐊᖃᕐᓂᐊᓕᖅᑐᒍᑦ! ᐊᔪᙱᖅᑯᓴᐅᑎᓂᖅ 
ᐱᒋᐊᕐᓂᐊᖅᑐᖅ ᐃᑲᕐᕋᐃᑦ ᐱᖕᒐᓱᑐᐃᓐᓇᑦ. ᐊᑏ, 
ᓇᓐᒪᒃ!” 
	 ᓇᓐᒪᒃ ᐊᒃᓱᕈᖅᖢᓂ ᓄᓇᓯᐅᑎᒧᙵᐅᔾᔨᕗᖅ 
ᐅᖁᒪᐃᑦᑐᒥᒃ ᓂᐱᖃᐅᑎᒥᒃ ᐊᒡᔭᖅᑐᓂᐅᒃ. 
ᑕᕝᕙᓕ, ᓈᖦᖢᓂ, ᓂᐱᖃᐅᑦ ᓯᕝᕗᐃᒐᒥᐅᒃ 
ᑲᑕᐃᓪᓗᓂᐅᒃ ᒪᓂᖅᑲᒧᑦ. 
	 ᐳᑯᒃ ᖁᐊᖅᓵᕋᒥ ᕿᕐᖑᕐᓕᖅᐳᖅ. 
“ᐊᐃᑦᑖᓗᖔ!” ᐅᖃᖅᐳᖅ. “ᑖᓐᓇ 
ᓂᐱᖃᐅᑎᑦᑎᐊᕙᐅᓛᖅ!” 

	 ᐊᐃᑕᐅᖅ ᖃᐅᔨᓴᑲᐅᖅᑐᖅᐳᖅ 
ᓱᕋᙱᒃᑲᓗᐊᕐᒪᖔᑦ. ᓇᓐᒪᒃ 
ᐊᐅᐸᓪᓕᖅᐳᖅ. ᑲᙳᑦᑎᑦᑐᒻᒪᕆᐅᓪᓗᓂ. 
ᖁᙱᐊᖅᑕᐅᕝᕕᖕᒧᐊᓚᐅᙱᓚᕐᓘᓐᓃᑦ 
ᐊᔪᙱᖅᑯᓴᐅᑎᓂᕐᒥᒃ ᐊᑲᐃᓪᓕᐅᓕᖅᑎᑦᑎᒌᖅᐳᖅ. 
“ᑕᐃᒫᖅᑐᖓ,” ᓇᓐᒪᒃ ᓂᐱᑭᖦᖢᓂ ᐅᖃᖅᐳᖅ. 
“ᐃᑲᔪᕈᒪᔪᓐᓃᖅᑐᖓ.” ᐳᑯᒃ ᐊᐃᑕᐅᕐᓗ 
ᑕᑯᖁᙱᓐᓇᒥᒋᒃ ᖁᕝᕕᐅᕐᓂᕐᒥᓂᒃ, ᑐᓄᑲᐅᖅᑐᕋᒥ 
ᐊᖏᕐᕋᒧᑦ ᐅᓪᓚᒃᓯᕗᖅ.

	 “ᐅᓐᓄᖏᓛᒃ ᐊᔪᙱᖅᑯᓴᐅᑎᓂᖅ 
ᐱᒋᐊᕐᓂᐊᓕᕐᒪᑦ!” ᐊᐃᑕᐅᖅ ᑐᖅᖢᓚᕗᖅ.
	 “ᐃᑲᔪᖅᑎᒋᔭᕆᐊᖃᖅᑕᑦᑎᒋᑦ!” ᐳᑯᒃ 
ᑐᖅᖢᓚᕗᖅ. ᓇᓐᒪᒃ ᐅᑎᙱᓚᖅ.

ᖁᓛ 7

	 ᓇᓐᒪᒃ ᐃᒡᓗᕈᓯᕐᒥᓄᙵᐅᑲᐅᑎᒋᕗᖅ. 
ᖃᐅᔨᒪᒐᒥ ᐳᑯᒃ ᐊᐃᑕᐅᕐᓗ ᑲᖔᖅᑎᑕᖏᒃ, 
ᑭᓯᐊᓂ ᐃᓱᒪᕗᖅ ᑲᖔᕐᓂᖅᓴᐅᓇᔭᕐᓂᖏᓐᓂᒃ 
ᖁᙱᐊᖅᑕᐅᓗᓂ ᐊᐅᓚᔾᔭᒍᓐᓇᐃᓪᓕᒍᓂ.
	 ᓇᓐᒪᒃ ᑯᑭᑦᑕᐹᓂ ᑎᒍᕙᐅᒃ. ᐃᓛᓐᓂᒃᑯᑦ 
ᑯᑭᑦᑕᐹᓕᕌᖓᒥ ᐃᓱᒫᓘᑎᒋᔭᓂ ᐳᐃᒍᖅᐸᒃᑲᒥᒋᑦ. 
ᐃᖅᑲᐃᕗᕐᓗ ᐋᓕᒃᔅ ᐊᑐᕈᓐᓇᕐᓂᐊᕐᓂᕋᖅᑲᐅᒐᒥᐅᒃ 
ᑯᑭᑦᑕᐹᒥᓂᒃ ᖁᙱᐊᖅᑕᐅᓂᐊᓕᖅᐸᑦ! 
	 ᓇᓐᒪᒃ ᐃᒡᓕᕐᒥᓂ ᐊᖅᑲᑐᐊᕋᒥ 
ᐊᓂᑲᐅᖅᑐᖅᐳᖅ ᐅᓪᓚᒃᓯᓪᓗᓂᓗ ᐱᙳᐊᕐᕕᖕᒧᑦ 
ᑯᑭᑦᑕᐹᓕᔭᖅᖢᓂ. 

	 ᐱᙳᐊᕐᕕᖕᒧᐊᕋᒥ, ᓇᓐᒪᒃ ᑲᒪᐃᖅᑭᑉᐳᖅ 
ᐃᓄᒋᐊᒃᑐᐊᓘᓕᕐᓂᖓᓂᒃ. ᐃᒃᓯᕙᐅᑕᓕᒫᑦ 
ᐃᓐᓄᒃᑐᑦ, ᐃᓚᖏᓪᓗ ᓴᓂᕌᓂ ᓇᖏᖅᑐᑦ. 
ᐆᓯᒪᔪᓂᒃ ᓂᐅᕕᐊᒃᓴᖃᖅᑐᖃᒻᒪᕆᒃᖢᓂ 
ᐃᒡᓗᕈᓯᐅᑉ ᑎᕆᖅᑯᐊᓂ. ᓇᓐᒪᒃ ᐃᓕᓴᖅᓯᕗᖅ 
ᐊᐃᑕᐅᖅ ᓇᔭᖓᓂᒃ ᐆᓯᒪᔪᓂᒃ ᐃᒃᖠᖕᓇᖅᑐᓂᒃ 
ᓂᐅᕕᐊᒃᓴᓕᒃ. ᐅᐊᐃᒃ, ᑭᒃᑯᓕᒫᑦ ᐃᑲᔪᖅᑐᑦ , 
ᓇᓐᒪᒃ ᐃᓱᒪᕗᖅ. ᐃᓗᒥᒍᑦ ᐃᓗᐊᕈᓐᓃᒃᑲᓐᓂᖅᐳᖅ.  
	 ᖁᙱᐊᖅᑕᐅᕝᕕᖕᒥ, ᐊᐃᑕᐅᖅ 
ᓂᔾᔭᐅᑎᓂᒃ ᐊᖅᑭᒃᓱᐃᔪᖅ ᐳᑰᑉ 
ᖃᓂᙴᑎᓂᒃ ᖃᐅᔨᓴᖅᖢᓂᐅᒃ. ᐊᒡᓗᒃ 
ᓇᖏᖅᑐᖅ ᓂᐱᖃᐅᑎᓕᕆᕝᕕᖕᒥ 
ᓂᐱᖅᑯᖅᑐᓯᔾᔪᑎᓂᒃ ᓈᒻᒪᑦᑎᐊᕋᓗᐊᕐᒪᖔᑕ 
ᖃᐅᔨᓴᖅᖢᓂ. ᐱᓕᕆᔭᒃᓴᓖᓐᓇᐅᖅᑰᔨᔪᑦ, 
ᖁᕕᐊᓱᒃᑐᐃᓐᓇᐅᖅᑰᔨᓪᓗᑎᒡᓗ.
	 ᓇᓐᒪᒃ ᐃᒡᓗᕈᓯᕐᒥ ᑕᑯᓇᒃᐳᖅ ᐋᓕᒃᔅᒥᒃ 
ᕿᓂᖅᖢᓂ. ᖁᙱᐊᖅᑕᐅᓂᐊᖅᑐᓂᒃ 
ᑕᑯᕗᖅ ᐊᒪᐅᓯᖅᓯᒪᔪᓂᒃ ᑲᒥᒃᓯᒪᔪᓂᒡᓗ. 
ᐃᓚᖏᑦ ᐱᕋᓚᒃᑐᖅᓯᐅᓯᖅᓯᒪᓪᓗᑎᒃ ᐃᓚᖏᓪᓗ 
ᕿᓪᓕᖅᑐᓂᒃ ᑭᐊᑎᓯᒪᓪᓗᑎᒃ. ᐊᕐᓇᑦ 
ᖁᙱᐊᖅᑕᐅᕝᕕᐅᑉ ᓴᓂᐊᓂ ᐱᕐᕋᖃᑦᑕᐅᑎᔪᑦ 

ᐱᐅᓴᖃᑦᑕᐅᑎᓪᓗᑎᒡᓗ. ᓇᓐᒪᒃ ᑲᒪᐃᖅᑭᑉᐳᖅ 
ᐊᒥᓱᓂᒃ ᖁᙱᐊᒐᒃᓴᖅᑕᖃᕐᓂᐊᕐᓂᖓᓂᒃ! ᓱᓕ 
ᐋᓕᒃᔅ ᓇᓂᙱᓚᐅᒃ.
	 “ᐅᓐᓄᒃᑯᑦ ᐃᓘᓐᓇᓯ!” ᖃᓂᙴᑎᒧᑦ 
ᐅᖃᖅᑐᖃᖅᐳᖅ. ᔪᐊᒐᓐᖑᔪᖅ. “ᐅᓐᓄᒃ 
ᐅᖃᖅᑎᐅᓂᐊᖅᑐᖓ. ᐱᒋᐊᖅᑳᕐᓂᐊᖅᑐᖅ, 
ᐋᓕᒃᔅ!”
	 ᐊᐃᑦᑖᓗᖔ ! ᓇᓐᒪᒃ ᐃᓱᒪᕗᖅ, ᑯᑭᑦᑕᐹᓂ 
ᕿᕕᐊᖅᖢᓂᐅᒃ. ᑭᖑᕙᓗᐊᖅᐳᖓᓕ !
	 ᑭᓯᐊᓂ ᐋᓕᒃᔅ ᖁᙱᐊᖅᑕᐅᕝᕕᖕᒧᐊᖅᐳᖅ 
ᑯᑭᑦᑕᐹᓕᔭᖅᖢᓂ. 
	 ᓚᓄᑦᒥᑦ ᐊᑐᖅᑐᐊᖅᑐᒃᓴᐅᒐᒥ. 
ᐃᑲᔪᕆᐊᑐᓐᓂᙱᑦᑐᖓᖃᐃ, ᐃᓱᒪᕗᖅ ᓇᓐᒪᒃ, 
ᑯᑭᑦᑕᐹᓂ ᕿᕕᐊᖅᖢᓂᐅᒃ ᓄᒫᑦᑕᒃᐳᖅ.
	 ᐋᓕᒃᔅ ᑎᑕᓯᖕᒪᑦ, ᓇᓐᒪᐅᑉ 
ᐃᓕᓴᕆᑲᐅᑎᒋᓪᓗᓂᐅᒃ. ᑎᑕᒡᒍᔭᖓ ᐊᐃᑕᐅᖅ 
ᐳᑰᒡᓗ ᑯᑭᑦᑕᐹᖃᑎᖃᖅᖢᓂ. ᖁᙱᐊᖅᑐᑦ 
ᐸᑦᑕᒃᑐᓕᖅᐳᑦ ᐊᒡᓛᑦ ᐃᙱᖃᑕᐅᓕᖅᖢᑎᒃ. 
ᑕᕝᕙᓕ...
	 ᑐᐊᖕ !

	 ᓂᔾᔭᐅᑎᑦ ᓄᖅᑲᖅᐳᖅ. ᑯᑭᑦᑕᐹᑉ ᐃᓚᖓᓐᓂᒃ 
ᕿᒃᑐᕋᖅᑐᖃᕐᒪᑦ. ᐋᓕᒃᔅ ᓇᖏᑐᐃᓐᓇᓕᖅᐳᖅ, 
ᖁᐊᖅᓵᖅᓯᒪᓪᓗᓂ. ᖁᙱᐊᖅᑐᑦ ᓂᐸᐃᓕᖅᐳᑦ. 
ᖁᙱᐊᕐᕕᐅᑉ ᓴᓂᕌᓂ, ᐳᑯᒃ ᐊᐃᑕᐅᕐᓗ 
ᕿᓂᕈᓘᔭᖅᑑᒃ ᑯᑭᑦᑕᐹᑉ ᓄᖃᖅᓯᕋᖏᓐᓂᒃ. 
	 ᓇᓐᒪᒃ ᐃᖅᑲᐃᕗᖅ ᑯᑭᑦᑕᐹᓕᔭᕐᓂᕐᒥᓂᒃ. 
ᖁᙱᐊᖅᑕᐅᕝᕕᖕᒧᙵᐅᓕᖅᐳᖅ. ᐃᔨᒋᔭᐅᓂᕐᒥᓂᒃ 
ᐃᒃᐱᒍᓱᒃᑲᓗᐊᖅᖢᓂ, ᑲᔪᓯᕗᖅ. ᐃᑲᔪᕆᐊᖃᕋᒥᒋᑦ 
ᐋᓕᒃᔅ, ᐳᑯᒃ ᐊᐃᑕᐅᕐᓗ. 
	 “ᐅᕝᕙ,” ᓇᓐᒪᒃ ᐅᖃᖅᐳᖅ, ᑯᑭᑦᑕᐹᖅ 
ᐋᓕᒃᔅᒧᐊᖅᖢᓂᐅᒃ. 
	 “ᐱᙳᐊᕈᒪᕕᑦ?” ᐋᓕᒃᔅ ᐊᐱᕆᕗᖅ. 
“ᐃᙱᕐᓂᐊᖅᐳᖓ.” 

	 ᓇᓐᒪᒃ ᐃᓱᒪᔪᓐᓇᖅᓯᓚᐅᕐᓇᓂᓘᓐᓃᑦ ᐋᓕᒃᔅ 
ᐊᐱᖅᑯᑖᓂᒃ, ᖁᙱᐊᕆᐊᖅᓯᒪᔪᑦ ᐸᑦᑕᒃᑐᓕᖅᐳᑦ.
	 ᓇᓐᒪᒃ ᐊᓂᖅᓵᕐᔪᐊᖅᐳᖅ. ᐊᔪᙱᑦᑐᖓ, 
ᐃᓱᒪᕗᖅ.
	 ᐃᓱᒪᓇᓂ, ᓇᓐᒪᒃ ᑯᑭᑦᑕᐹᖅ ᐊᑎᓪᓗᓂᐅᒃ 
ᐱᙳᐊᓕᖅᐳᖅ. ᑯᑭᑦᑕᐹᒃᑲᓐᓂᕐᒥᒃ 
ᓇᕿᑦᑕᐅᑎᓂᒡᓗ ᑐᓵᓕᕆᕗᖅ. ᐳᑯᒃ ᐊᐃᑕᐅᕐᓗ 
ᖁᙱᐊᖅᑕᐅᕝᕕᖕᒧᐊᖅᑐᕕᓃᒃ! ᓇᓐᒪᒃ ᖁᖓᖦᖢᓂ, 
ᖁᙱᐊᖅᑐᑦ ᕿᕕᐊᖅᖢᓂᒋᑦ ᐃᙱᖃᑎᒌᓕᖅᐳᑦ. 

	 ᐃᒻᒪᖄ ᐊᕐᕌᒍ 
ᐊᔪᙱᖅᑯᓴᐅᑎᔪᓕᕆᒃᑲᓐᓂᓛᖅᐳᒍᑦ! ᓇᓐᒪᒃ 
ᐃᓱᒪᕗᖅ.

